
ЎЗБЕКИСТОН РЕСПУБЛИКАСИНИНГ ЖАНУБИЙ ВИЛОЯТЛАРИДА ЯШАЙДИГАН ҚИШЛОҚ МАКТАБИ ЎҚУВЧИЛАРИНИНГ АМАЛДАГИ ОВҚАТЛАНИШИНИ ЎРГАНИШГА ДОИР


Республикамизда 2014 йил “Соғлом бола йили” деб эълон қилинди ва Президентимиз томонидан  2014 йил 19 февралда ПҚ-2133 сонли “Соғлом бола йили” Давлат дастури тўғрисида қарор қабул қилинди. Бу қарор мустақиллигимизнинг илк кунларидан бошлаб жисмонан соғлом ва маънан етук баркамол авлодни тарбиялашга қаратилган давлат сиёсатининг узвий  давоми бўлиб ҳисобланади. Қолаверса, жисмонан ва ақлан соғлом, ҳар тамонлама баркамол авлодни тарбиялашга ҳукуматимиз томонидан алоҳида эътибор қаратилган ва қаратиб келинмоқда.  

Республикамизда қабул қилинган “Таълим тўғрисида” ги қонун ҳамда кадрлар тайёрлашнинг миллий дастури ва уларни босқичма-босқич амалга ошириш жараёнида таълим сифатини янада яхшилаш, ўқувчи-ёшларга билим беришда барча ўқув юртлари, шу жумладан, мактабларда дарс ўтиш ва уни ўзлаштиришнинг жаҳон стандартлари даражасига кўтариш халқ таълими ходимлари, ўқитувчи ва мураббийлар олдидаги маъсулиятни янада оширади. Шу билан бир қаторда кейинги йилларда замонавий ўқув биноларнинг қурилиши, уларнинг замон талаблари даражасида жиҳозланиши, компьютер, ахборот-телекоммуникация воситалари билан таъминланиши, давлат таълим стандартларининг қабул қилиниши, янги педагогик технологияларнинг жорий қилиниши ва бошқалар таълим сифатини яхшилашга хизмат қилиб келмоқда. Бир вақтнинг ўзида мактаб ўқувчилари зиммасига ўқиш ва ўқитиш билан боғлиқ бўлган янги нерв-эмоцианал юкламалар тушиб, бу ҳол ўқувчиларнинг сиҳат-саломатлигига, улар ҳаётида соғлом турмуш тарзини жорий қилишга алоҳида эътибор беришни талаб қилади. Чунки ўқувчи организми унга дарсларни ўзлаштириш борасида бериладиган ўқув юкламаларидан ташқари интенсив ўсиш ва ривожланиш хусусиятига ҳам эга. Буларнинг барчаси ўсувчи организмнинг ташқи муҳитдан тегишли миқдорда ва таркибда озиқ моддалар қабул қилишни тақозо қилади [3, 13-б; 4, 118-б; 5, 63-б; 7, 40-б; 8, 35-б; 11, 178-б]. 

Болалар ҳамда ўсмирлар организмининг жадал ўсиши ва ривожланиши руҳий-ҳиссий ҳолатлари, ақлий ҳамда жисмоний фаолиятлари улар вужудида кечадиган физиологик ва биокимёвий жараёнларга чамбарчарс боғлиқ бўлади. Шунга мувофиқ ҳолда уларнинг амалдаги овқатланиши ўрганиш муҳим илмий-амалий аҳамиятга эга. Жумладан, уларнинг ёши, жинси, яшаш шароити ва бошқа омилларга боғлиқ ҳолда асосий (оқсиллар, ёғлар, углеводлар) ва қўшимча (витаминлар ва минерал моддалар) озиқ моддалар билан таъминланиши меъёрий ўсиш ва ривожланиш, ақлий ва жисмоний камолотга етиш, фанлардан яхши ўзлаштириш, ҳар хил касалликлардан ҳимояланиш ва ноқулай муҳит омилларига чидамлилигини оширишда алоҳида аҳамият касб этади [3, 21-б; 4, 118-б; 5, 64-б; 7, 40-б; 8, 35-б; 9, 102-б; 10, 28-б]. 
Шу нуқтаи назардан қишлоқ шароитида яшайдиган мактаб ёшдаги болаларнинг амалдаги овқатланиши, яъни уларнинг асосий ва қўшимча озиқ моддалар билан таъминланишини ўрганиш илмий ва амалий жиҳатдан физиология олдидаги долзарб вазифаларидан бири бўлиб ҳисобланади.


Кузатувлар Қашқадарё вилояти Қарши туман ХТБ га қарашли 4-, 8-, 9-, 11-, 12- ва 38 - ўрта мактабларда таҳсил олаётган 11-16 ёшли ўқувчилари устида ўтказдилди. Уларнинг амалдаги овқатланиши анъанавий анкета-сўров усулида ўрганилди [1, 32-б]. Истеъмол таомларидаги асосий озиқ моддалар, витаминлар ҳамда минерал моддаларнинг миқдори мавжуд методик қўлланмалар ва махсус жадваллар ёрдамида ҳисоблаб чиқилди [2, 14-153-б].
Олинган натижаларга кўра 11-13 ёшли ўғил ва қиз болаларнинг кунлик истеъмол таомлари таркибидаги оқсилларнинг миқдори тегишли ҳолда 70,0±2,7 ва 74,5±2,4 г га, 14-16 ёшлиларда эса 78,2±2,9 ва 72,3±2,3 г га тенг бўлиб, бу кўрсаткичлар меъёр даражасидан биринчи гуруҳдаги ўғил ва қиз болаларда тегишли ҳолда 22,2 ва 9,2% га иккинчи гуруҳда эса тегишли ҳолда 20,3 ва 19,7% га кам таъминланган.

Шунингдек, 11-13 ёшли ўғил болаларнинг кунлик рационидаги ҳайвон оқсилларининг миқдори 14,8±0,5 г ни, шу ёшдаги қиз болаларда эса 15,1±0,6 г ни ташкил қилади. Бу кўрсаткичлар улар учун тавсия қилинган меъёрга нисбатан тегишли ҳолда 72,6 ва 69,1 % га кам. 14-16 ёшли ўғил ва қиз болаларнинг овқатидаги ҳайвон оқсилларининг миқдори эса тегишли ҳолда 16,4±0,6 ва 15,5±0,6 г га тенг бўлиб, бу уларнинг ҳайвон оқсилларига бўлган кунлик меъёрий талабини  тегишли ҳолда 27,8 ва 28,8 % га таъминлаганлигини қайд қилиш мумкин.

Кузатувларимиздан олинган натижалар шу нарсадан далолат берадики, мактаб ўқувчиларининг кунлик овқатидаги умумий ёғ миқдори ҳам меъёрга нисбатан анча кам. Чунончи, 11-13 ёшли ўғил ва қиз болаларда ушбу кўрсаткич меъёрдаги 92 ва 84 г ўрнига тегишли ҳолда 45,8±2,5 ва 46,7±5,2 г га тенг. 14-16 ёшли ўғил ва қиз болаларда эса ёғ миқдори тегишли ҳолда 48,9±2,6 ва 43,05±2,5 г ни ташкил этади.

Умумий ёғ таркибидаги ўсимлик ёғларининг миқдори ушбу контингент учун ўртача 20% ни ташкил қилиши лозим [3, 32-б; 4, 118-б; 7, 30-б, 11, 180-б], шунга муофиқ ҳолда 11-17 ёшли ўқувчиларнинг кунлик овқатидаги ўсимлик ёғларининг меъёрий миқдори ўртача 18 г ни ташкил қилади (11-13 ёшли ўғил ва қиз болаларда тегишли ҳолда 18 ва 16 г, 14-17 ёшлиларда эса мос ҳолда 20 ва 18 г). Биз олган натижаларда, 14-17 ёшли ўғил ва қиз болаларнинг ўсимлик ёғлари билан таъминланиши меъёр даражасида эканлиги қайд қилинди (тегишли ҳолда 20 ва 18 г).

Мактаб ўқувчиларининг углеводларга бўлган кунлик талабининг қондирилиши меъёр даражасига яқин ёки ундан бироз зиёд (11-13 ёшли қизларда 11% га зиёд). Чунончи, 11-13 ёшли ўғил ва қиз болаларнинг кунлик овқатидаги углеводларнинг миқдори тегишли ҳолда 361,1±17,7 ва 395,0±16,5 г га тенг. Меъёр эса бу озиқ моддаларга нисбатан тегишли ҳолда 390 ва 355 г ни ташкил қилади [6, 11-б]. 

Ўқувчилар кунлик овқатининг умумий энергетик қиймати ҳақида шуни айтиш мумкинки, 11-13 ёшли ўғил ва қиз болаларда бу кўрсаткич тегишли ҳолда 2136,5±60,0 ва 2298,5±67,0 ккал ни ташкил қилади (меъёр тегишли ҳолда 2500 ва 2750 ккал). Иккинчи гуруҳда эса бу рақамлар ўғил ва қиз болаларда тегишли ҳолда меъёридаги 3000 ва 2600 кКал ўрнига 2341,5±70,5 ва 2084,0±60,0  ккал га тенг.

Ўқувчилар кунлик овқатидаги умумий энергетик қийматнинг оқсил, ёғ ва углеводлар ўртасида тақсимланиши ҳам меъёрга нисбатан фарқ қилади. Жумладан, бу кўрсаткич меъёридаги 14:31:55% ўрнига 13,5:18,6:67,9% ни ташкил қилади. Бундан ташқари, асосий озиқ моддаларнинг миқдори ўртасидаги нисбат эса 1:0,6:5,2 ни ташкил этади (меъёр 1:1:4) [6, 11-б].


Текширилувчиларнинг истеъмол таомларидаги минерал моддалардан магний ва темирнинг миқдори меъёр даражасида эканлиги ва кальций, фосфор, рух ҳамда йод элементларининг миқдори эса меъёрга нисбатан тегишли ҳолда ўртача 69,4%, 35,8%, 40,3% ҳамда 52,7% камлиги қайд қилинди.


Худди шунингдек, айрим витаминларнинг миқдори ҳам меъёр рақамларига нисбатан анча кам. Чунончи, ўқувчиларнинг кунлик овқатидаги А, С ва В12 витаминларининг миқдори меъёрга нисбатан тегишли ҳолда ўртача 50,9%, 74,6% ҳамда 51,6% га тенг.


Олинган натижаларни таҳлил қилиб, хулоса қилиш мумкинки, қишлоқ мактаби ўқувчиларининг овқатланиш статуси асосий озиқ моддалардан ёғ ва оқсилларнинг, айрим витаминларнинг (А, С ва В12) ҳамда баъзи бир минерал моддаларнинг меъёр даражасидан сезиларли миқдорда камлиги билан характерланади. Бу ҳол ўқувчиларнинг сиҳат-саломатлигига, фанларни ўзлаштиришига ҳамда меъёрий ўсиб, ривожланишига салбий таъсир кўрсатмасдан қолмайди. Шу муносабат билан ушбу контенгент вакилларининг рационал овқатланишини ташкил қилиш борасида тегишли чора-тадбирлар кўриш лозим ва бу ҳолат ўқувчи ёшларнинг жисмонан ва ақлан камолатга етишида алоҳида аҳамият касб этади.     

